Baluwa yavili yanga Paolo
yavalembidile

Vasesalonike .
Ulongoledi wa baluwa yavili

ya Vasesalonike

Baluwa yavili ya Vasesalonike ilembwije na
Ntume Paolo (sula ya 1:1). Baluwa aino ilembwije
bada ya kupita maduva kadiki kutandikila
pailembile aila inandi, mmwaka fulani pepi na
mwaka wa 51 kutandikila mwaka wavelekwejije
Yesu Kilisto. Paolo pailembile baluwa aino
yavili ya Vasesalonike bado avele chihi nkuikala
muimanga ya ku Kolinso. Likuwa lya vakukulupila
va ku Sesalonike alitandilihije Paolo nawi
Sila pavanavele mmwanda wavo wavili wa
kunachiyanjaja Malove Lambone lamwéamba

Yesu Kilisto (Matendo 17:1-9). = Nchitabu cha
Matendo inilembwa kuva likuwa lya vakukulupila

lya ku Sesalonike litandilike na Vayahudi kadiki,
na Vagiliki njo vanavele vohe.

Yonekana kuva vakukulupila va ku Sesalonike
vanabanihwa namene na vanu vanji ing'anya ya
ing'ulupa yavo. Njo mana Paolo alonjelela namene
swala lya kuuya kwanga Yesu m'baluwa aino
uchinga avakamye mitima Vasesalonike kuva,
avala vavabaniha vachivapate asabu yavo, ma-
linga chahaula nchitabu achino kuva, “Nnungu
avele na haki ya kuvapindikulila ibaniki vanu
avala vam'baniha mwenu” (sula ya 1:6-7). Ucho-

cho, yonekana kuva vanu vanji vahunda mahundo
la kulambila kwamba kuuya kwanga Yesu (sula
ya 2:1-2). Malinga nusu ya baluwa aino ilonjelela
namene habali dya kuuya kwanga Yesu. Uchocho,

Paolo aduma kwamba ulemwa. Kila munu lasima
akole madengo uchinga apate chakulya (sula ya

3:6-10).

Uinjipihi wa baluwa yavili ya Vasesalonike
1. Sula ya 1:1-2, Paolo atandilika kuilemba
baluwa yake kwa kulitambuliha nang'e

mwene na vavake.
2. Sula ya 1:3-12, Paolo anshukulu Nnungu kwa-

jili ya vakukulupila va ku Sesalonike na ku-
vayuwila.

3. Sulaya 2:1-12, Paolo alonjelela habali ya kuuya
kwanga Yesu.

4. Sula ya 2:13-3:5, Paolo avahimya Vasesalonike
vahwenehe kuhwinga muing'ulupa.

5. Sula ya 3:6-15, Paolo avaduma vanu valeke
ulemwa na kuvahimya vakole madengo.

6. Sula ya 3:16-18, Paolo amalilila baluwa yake
kwa kuvasalimila kavila Vasesalonike.

Ntandiliko wa baluwa yanga Paolo

1Baluwa aino ihaloka kwang'une Paolo na Sila*
na kwa Timoseo. Tunnembilanga mwenu mmanu
mma likuwa lya vanu vankulupila Yesu mma
aneko ku Sesalonike, mmanu mma Nnungu Atata
wetu na Nang'olo Yesu Kilisto.

* 1:1 Nsitali auno ulembwije Silwano, kwamba lina linji lyanga
Sila.

2Tunnyuwilanga mwenu inema na amaniihal6ka
kwanga Nnungu Atata na kwanga Nang'olo wetu
Yesu Kilisto vilve pamo na mwenu.

Kushukulu na kuyuwa kwanga Paolo

3 Mmakukulupila avangu, hwetu tulembelewa
tunshukulu Nnungu maduva lammalele kwajili
yenu. Tulembelewa tutende uchocho kwa kuva,
ing'ulupa yenu na itamwani yenu ivenkuyenjejeka
namene. 4 Kupapatana na anelo, hwetu tunalyona
kwa kunnombolelanga mwenu mmakuwa la
vanu va Nnungu vankulupila Yesu ing'anya
ya ipililidi yenu na ing'ulupa imuvenayo
pamubanihwa na kulagihwa.

5 Kubanihwa kwenu na kupililila kwenu
kumaiha kuva, hukumu yanga Nnungu nni ya
haki, na kuntendanga mwenu mufale kupwawa
mu Ufalume wake, Ufalume umubanihwa kwajili
yake. 6 Kwa kuva, Nnungu avele na haki ya
kuvapindikulila ibaniki vanu avala vam'baniha
mwenu, 7 na kunnyeweleja mwenu pamo

na hwetu muuhiku aula wambehunukuliwa
Nang'olo Yesu kuhaloka kulihunde pamo na

malaika vake vavéle na dimongo. 8 Nang'e

ambevaasibu kwa moto vanu avala vahitakummala
Nnungu na avala vatahika Malove Lambone

lamwamba Nang'olo wetu Yesu. 9 Na Nnungu
ambevaasibu kwa kuvaondonganga mwalehu
vyaka na vyaka na ambevahapulanya na Nang'olo
Yesu na ukulu wa dimongo dyake. 10 Ambetenda
uchocho nniduva alila lyambeida Nang'olo
unatumbyangwa na kukanganwa na vanu vake
vammalele vankulupila. Na mwenu uchocho

mumbekuva pamo na anevo vanu kwa Kkuva
munikulupila ushahidi wetu umwéamba Yesu.

11 Bahi ing'anya vya anelyo, hwetu
tunannyuwilanga maduva lammalele uchinga
Nnungu wetu annyululihe mwenu kuikala
kwa namuna ya iikadi yanchemeledile. Hwetu
tunnyuwa Nnungu uchinga kwa dimongo dyake
atimise makudungilo lenulammalele lambone na
kumalila madengo lenu lahalokana na ing'ulupa.
12 Tuyuwa uchocho uchinga lina lyanga Nang'olo
wetu Yesu lipate kutumbyangwa kwa namuna
ya iikadi imuikala, na mwenu muchimupate
kutumbyangwa kupitila nang'e kwa inema ya
Nnungu wetu na Nang'olo wetu Yesu Kilisto.

2

1 Hambi tunnembilanga mwenu kwamba
mambo laydmba kuuya kwa Nang'olo wetu Yesu
Kilisto na namuna hwetu chitumbekojanihwa
muyo mwake. Mmakukulupila avetu, hwetu
tUnannyuwanga namene, 2 munapiyanywe
kutikinywa mmitima yenu na wala munayope
kuva, liduva lya kuuya kwake Nang'olo
linikamola. Munalakulupile mambo anelo ikanava
munilapilikana kwa indila ya unabii au mahubili

au baluwa ihaulika kuva ihaleke kwetuhwe.
3 Mundkubali kulambilwa na munu woheyo kwa

namuna yoheyo. Kwa kuva, Liduva anelyo
likambekamola mpaka aila itahuki ing'ulu
ihumilé hoti na ayula munu nkutendalahakalenge
aonekane, yani ayula al6ja kukwondongwa.
4Nang'e ambetahuka na kulikweja muha mwa kila
chinu chichémwa kuva Nnungu au chivachiabudu



2 Vasesalonike 2:5 v 2 Vasesalonike 2:12

vanu, mpaka uUnainjila mu Ing'ande ya Nnungu
na kuikala anemwo na kulichema mwene kuva
Nnungu.

5> Dachi, mukdkumbukila kuva naninnyaulilanga
mambo anelo pannavele pamo na mwenu?
6 Henga mwenu munimala chinu chidivila
mambo anelo lanahumiile. Bahi aneyo
nkutenda lahakalenge ambehumila muuhiku
wake ukudungiwije. 7 Kwa kuva, dimongo
dya ayula nkutenda lahakalenge dimbehweneha
chihi kuva dya sili mpaka apala pambeuswa
ayula an'divila. & Anepo nni pambehumila
ayula nkutenda lahakalenge, henga Nang'olo
Yesu pambehumila ambemmwalala kwa dimumu
dya nkanya mwake na kumwondonganga
mwalehu kwa ihumidi ya kwida kwake. 9 Aneyo
nkutenda lahakalenge pambehumila, ambetenda
madengo langa Nanchindenga kwa kutenda
kila namuna ya masaibu la kulambila na
vimaiho vya kulambila na lakukanganya la
kulambila. 10 Ambetumila ilambidi ya Kkila
namuna kuvahocheja avala vambeondéngwa
ing'anya nanga pavanautamwije aula uhiu
uhuldla kuvapoha. 11 Bahi ing'anya ya anelyo,
Nnungu avatendile vatawaliwe na dimongo dya
kuhocheja uchinga vapate kukulupila mambo
anelo la kulambila. 12 Na ntululilo wavo, anevo
vammalele nni kuhukumiwa asabu, ing'anya
nanga pavanaukulupidile uhiu, ila vakatapaliwa
chihi na mambo mabaya.

Kuhwinga muing'ulupa

13 Henga hwetu tulembelewa tunshukulu
Nnungu maduva lammalele kwajili yenu
mwenu mmakukulupila avetu mutdmwa na
Nang'olo. Kwa kuva, Nnungu antondwele mwenu
kutandikila anepo patandi uchinga mupate
kupohwa kwa kuhahulwa na Umumu Wanaswe
na kwa kukulupila malove la uhiu. 14 Nnungu
anchemedile mwenu upohi anewo kwa indila
mupate kukumila ukulu wa Nang'olo wetu Yesu
Kilisto. 15 Bahi mmakukulupila avetu, imilanga
kwa kuhwinga na mulakamule muhundo letu
latunnyundile, ikava kwa kupitila mahubili au
kwa baluwa dyetu.

16 Nang'olo wetu Yesu Kilisto mwene na
Nnungu Atata wetu atutamwije hwetu, na kwa
inema yake nkutujalila kutujwa mitima yetu
vyaka na vyaka, na kutwing'a lilolelo lyambone,
17 ankamyange mitima yenu na kunhwingiha
muing'ulupa, uchinga muhulule kutenda na
kutangola lambone maduva lammalele.

3

Mutuyuwile

1 Ntululilo, mmakukulupila avetu, tuyuwa
mutuyuwile  uchinga ujumbe unnyamba
Nang'olo upiyanye kuyanjala na kutumbyangwa,
muchi chiinavele kwenu mwenu. 2 Uchocho,
nnyuwange Nnungu uchinga atupohe mmakono
mwa vanu vabaya na vanu vaténda lahakalenge.
Kwa kuva, akee vanu vammalele vakubali
kulakulupila Malove Lambone.

3 Henga Nang'olo anakulupika, nang'e
achiankamyange mitima na kunchunganga na
lahakalenge. 4 Nang'olo atwing'a lilolelo kwajili
yenu kuva, munatenda na muchimuhwenehe
kutenda alala latunnaijanga.

5 Nang'olo ailodye mitima yenu muitamwi ya
Nnungu na ipililidi yatwing'a Kilisto.

Kuleka ulemwa

6 Mmakukulupila avetu, hwetu tunnaija
mwenu kwa mamulaka langa Nang'olo Yesu
Kilisto kuva, mulinyemye na vakukulupila

avetu vammalele vavéle na ulemwa na
vakakamula mahundo latumwing'enge mwenu.

7 Mwenu_mmene mMmunimala Saana namuna
chimulembelewa kupapata nfano wetu. Kwa

kuva, hwetu patuchiikala kwenu mwenu nanga
patunavele tuvalemwa. 8 Hwetu nanga patunalile
chakulya cha munu bule, henga badala yake
twanitumbama kukola madengo la kuhopeja,
chilo na muhi uchinga tunanteme munu woheyo
mmwenu. 9 Tutendile uchocho, akee ing'anya
nanga patunavele na haki ya kupwechelela
nsada wenu, henga tulembedile tuuve nfano
wa kuyejwa. 10 Kwa kuva, patunavele kwenu
twaninnaijanga kuva, munu woheyo akanatamwe
kukola madengo, bahi analye.

11 Tutangola uchocho ing'anya tunipilikana
kuva, vanu vanji mmwenu vavele na ulemwa,
vakatamwa kukola madengo, ila valiinjija chihi
mmambo la vanu vanji. 12 Hwetu tuvalaija vanu
anevo na kuvayuwa namene kwa mamulaka
langa Nang'olo Yesu Kilisto kuva, vatungamane

na kukola madengo uchinga vapate alala

lavasikikidile.
Henga mwenu mmakukulupila avetu,

munahopele kutenda lambone. 14 Na ikava munu
akdtamwa kulakamula malaijo latunnaijanga
m'baluwa aino, mpihulange munu aneyo na
munakumilane nawe uchinga apate dihoni.
15 Henga munammalangile kuva muchi mmongo
wenu, ila n'dume muchi nkukulupila nnyenu.

Disalamu dya ntululilo
16 Nang'olo wa amani mwene amwing'ange
amani maduvalammalele na kwa namuna dyam-
malele. Nang'olo aave pamo na mwenu mmam-

malele.
17 Nangu Paolo ngulemba disalamu adino kwa

nkono wangu nimwene. Na ngutenda uchocho
n'dibaluwa dyangu dyammalele kumaiha kuva
dihaloka kwangune.

18 Tunnyuwilanga mwenu mmammalele inema
ihaloka kwa Yesu Kilisto, live pamo na mwenu.

